
					ఈ పుట అచ్చుదిద్దబడ్డది

ఏనును జొచ్చిన హీనత గాదె - వానరాధమ నాకు వసుమతిలోన

మగపాడి దిగనాడి మానంబు విడిచి - పగవానిఁ గలయుట పంతమే నాకు1970

పగవాఁడు దండెత్తి పై వచ్చినంత - మగఁటిమి చెడి సంధి మఱి సేయునపుడె

జగతి రాజులు నన్ను సరకు సేయుదురె? - తగదురా! సంధి యిత్తఱి వానరుండ!”

యనిన దశాస్యుని కనియె నంగదుఁడు - "ఘనపరాక్రముతోడి కయ్యంబు వలదు

దానవ! రఘురాముతర మెఱుంగకయ - పూని యున్నాఁడ విప్పుడు కావరమున

సురల గెల్చినమాడ్కి శూరు రాఘవుని - దురములో నెదిరించి తొడరుట యెట్లు?

బల మేది రఘురామపార్థివు నెదిరి - బలుముష్టి వి ల్లెట్లు పట్టంగవచ్చు?

నొరుల గెల్చిన మాడ్కి నోర్చి రాఘవుని - శరవృష్టిముందఱఁ జరియించు టెట్లు?

కణకతో నీ వెత్తగా లేని విల్లుఁ - దృణలీల విఱువఁడే త్రిజగంబు లెఱుఁగ?

వెఱ వేది రఘురామువిక్రమస్ఫురణ - మెఱుఁగని యవివేకి వేమందు నిన్ను?

జనకనందన నిచ్చి శరణన్న లెస్స" - యని యంగదుఁడు పల్క నసురేశుఁ డనియె,
1980

"నోరి! వానరుఁడ! నీ వోడక యిపుడు - సారెకు రఘురాముశౌర్య మెన్నెదవు

ఆరామువిక్రమ మారాముకడిమి - యారాముభుజశక్తి యది యెంత పెద్ద?

చలమునఁ దాటకఁ జంపెనంటేని - తలపోయ నాఁడుది దానిటె క్కెంత

జనకుని విలు విర్చి జనకతనూజ - ఘనతఁ జేగొన్నట్టి ఘనుఁ డంటివేని?

నావిల్లు నేఁటిదే యది చెప్పనేల? - కావున నది వీరకర్మమే? మఱియు

జమదగ్నిరాముని సమరమధ్యమునఁ - గ్రమమున గెలిచిన ఘనుఁ డంటివేని?

యని బ్రాహ్మణుని గెల్చు టది బంటుతనమె? - వినఁ బోల దీమాట విక్రమస్ఫురణ

నలపున ఖరదూషణాదిరాక్షసులఁ - జలమున నొక్కఁడే చంపె నంటేని?

నలర వారలు వృద్ధు లది చెప్పనేల? - తలపోసి యెంచిన ధరణీశ్వరుండు

తెగువ మారీచు మర్దించె నంటేని - మృగమాత్ర మగువాని మేర యే దొడ్డ?
1990

ఎసఁగ వాలినిఁ గూల నేసె నంటేని - వసుధలోపలఁ గోఁతి వాఁ డెంత దొడ్డ?

జవసత్త్వమున వార్ధి శరముఖంబునకుఁ - గవగొని తెచ్చిన ఘనుఁ డంటివేని?

నావీరవరునకు నారాఘవునకు - నావార్ధి జలమాత్ర మది యేమి బలిమి?

ఇవి బంటుతనములే? యీరాఘవునకు - నివియెల్ల గెలుపులే యిల రాజులకును?

బూని నాముందఱఁ బొడవులు చేసి - వానర! రఘురాము వర్ణించె దీవు”

అని దశాస్యుఁడు పల్క ననియె నంగదుఁడు - "అనుపమోన్నతగుణోద్యముని రాఘవుని

సకలలోకారాధ్యు జగదభిరాము - సకలజగద్ధితచరితు శ్రీరాము

నకలంకవిక్రము నతివీరవర్యు - నకట దూషింపంగ నర్హమే నీకుఁ?

జెలఁగు నీరఘురాముశౌర్యంబునకును - ఖలులగు క్రవ్యాదగణములే సాక్షి;

గొనకొని వాలిని గోఁ తంటి వందు - కనెద ని న్ముంచిన యంబుధుల్ సాక్షి;
2000

"https://te.wikisource.org/w/index.php?title=పుట:Ranganatha_Ramayanamu.pdf/349&oldid=430593" నుండి వెలికితీశారు

		 ఈ పేజీలో చివరి మార్పు 5 ఫిబ్రవరి 2024న 10:05కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

